
Informe sobre a esixibilidade do parámetro de fronte mínima no solo de núcleo 
rural (Concello de Cangas – Expediente XCP-26/020)

 
ANTECEDENTES

ÚNICO.-O 21.04.2026 tivo entrada no Sistema Único de Rexistro (Núm.2026/1149502) 
oficio  asinado  pola  alcaldesa  do  Concello  de  Cangas  no  que  formula  a  seguinte 
solicitude  de  informe á  Xunta  Consultiva  en  Materia  de  Ordenación  do  Territorio  e 
Urbanismo: 

“[...] Se, nun suposto como o descrito, relativo a unha parcela existente en solo de núcleo rural  
(SNUA)  que  non  cumpre  o  fronte  mínimo  establecido  polas  Normas  Subsidiarias  e  cuxo 
cumprimento resulta materialmente inviable, pode entenderse que:

-  A  determinación  de  fronte  mínimo  do  planeamento  municipal  resulta  inaplicable 
materialmente ao caso concreto, e, en aplicación do carácter complementario do Plan Básico 
Autonómico, conforme ao seu artigo 8, é viable aplicar o criterio establecido no artigo 36,  
segundo o cal as parcelas existentes non están suxeitas a condicións de fronte, permitindo así a 
súa edificabilidade conforme ao resto de parámetros urbanísticos.
-  Todo  iso  sen  que  supoña  unha  alteración  da  ordenanza  de  aplicación,  senón  unha 
interpretación integradora da mesma en relación coa normativa autonómica.

CONSIDERACIÓNS

Interesa, en particular, aclarar:

- O alcance do artigo 36 do Plan Básico Autonómico en solo de núcleo rural, nun concello con 
mais de 5000 habitantes.
- Se a condición de “parcela existente” permite exceptuar o cumprimento do fronte mínimo en 
ámbitos consolidados.
-  A  posibilidade  de  considerar  a  imposibilidade  material  de  cumprimento  como  criterio 
interpretativo para a aplicación da normativa complementaria.”

Nun segundo oficio complétase a solicitude anterior, nos seguintes termos:

“Compleméntase a consulta formulada indicando que a ordenanza SNUN, de aplicación, sinala:
Exclúense do cumprimento dalgún ou de tódolos parámetros dados para a parcela esixible no 
SNUN, (entre eles fronte mínimo) as propiedades nas que tódalas parcelas colindantes teñan 
edificación consolidada con anterioridade ás presentes determinacións e non resultar ningunha 
delas  fora  de  ordenación,  ou  por  colindante/s  destas  características  e  vial,  ou  que  estean 
completamente  entre  viais,  sempre  que  na  propia  parcela  neta  sexa  posible  levantar 
construción  apta  para  algún  dos  usos  permitidos,  cumprindo  cos  parámetros  que 
correspondan”.
Así mesmo, formula a seguinte cuestión:

“Con respecto a esta ordenanza, aínda que non sería o obxecto desta consulta, sería posible  
interpretar que se a parcela catastral existente no momento de aprobación das normas estaba 

rodeada por outra consolidada con edificación (unha única parcela que a rodeaba, pero esta 
situación  mudou,  ó  parcelarse  con  posterioridade  as  normas  a  parcela  lindante),  seguiría 
resultando de aplicación esta excepción?”

CONSIDERACIÓNS XURÍDICAS

PRIMEIRA.- Segundo o disposto no artigo 2.1.b) do Decreto 36/2022, do 10 de marzo, 
polo que se crea e regula a Xunta Consultiva en Materia de Ordenación do Territorio e 
Urbanismo, correspóndelle a este órgano consultivo a emisión de informes sobre a 
aplicación  e  interpretación  da  normativa  vixente  en  materia  de  ordenación  do 
territorio e urbanismo que sometan á súa consideración as entidades que figuran no 
seu artigo 15, entre as que se atopan as entidades locais de Galicia.

SEGUNDA.-  O  Concello  de  Cangas  conta  con  Normas  subsidiarias  de  planeamento 
municipal (NSP) aprobadas definitivamente en datas 20.12.1993 e 07.10.1994 e publicada a 
súa normativa no Boletín Oficial da Provincia de Pontevedra do 12.12.1994.

De conformidade co número 2 da disposición transitoria primeira da Lei 2/2016, do 10 de 
febreiro, do solo de Galicia (en adiante, LSG), relativa ao réxime aplicable aos municipios 
con planeamento non adaptado e aos municipios sen planeamento:

“2. O planeamento aprobado definitivamente con anterioridade á entrada en vigor desta lei 
e non adaptado á Lei 9/2002, do 30 de decembro, de ordenación urbanística e protección 
do medio rural de Galicia, conservará a súa vixencia ata a súa revisión ou adaptación a ela,  
consonte as seguintes regras:

[...]  c)  Ao solo  incluído no  ámbito dos núcleos  rurais  ou nas  delimitacións  de solo non 
urbanizable  de  núcleo  rural,  nas  súas  áreas  de  influencia  ou  tolerancia,  aplicaráselle 
integramente o disposto no planeamento respectivo, agás no que se refire ás edificacións 
tradicionais existentes, ás que será aplicable o previsto no artigo 40 desta lei.

Esa  letra  c)  da  referida  disposición  transitoria  é  puntualizada  polo  apartado  2  da 
disposición  transitoria  segunda  do  Regulamento  da  LSG,  aprobado  polo  Decreto 
143/2016, do 22 de setembro (no sucesivo, RLSG), ao indicar que “enténdese que resultan 
de aplicación neste caso as maiores limitacións que se regulen no planeamento respectivo, 
referidas  aos  parámetros  urbanísticos  ou  posibilidades  de  utilización,  sen  prexuízo  do 
réxime xurídico xeral do solo de núcleo rural, que será, en todo caso, o establecido nos 
artigos 36 a 40”, que desenvolven os correlativos artigos 24 a 26 da LSG.

TERCEIRA.- O concello  consulta  se  no  suposto  de  imposibilidade  material  de 
cumprimento  do  parámetro  urbanístico  de  fronte  mínimo  previsto  no  planeamento 
urbanístico para unha parcela en solo de núcleo rural resulta viable acudir á aplicación 
complementaria do artigo 36 do Plan Básico Autonómico, que establece que as  parcelas 
existentes en solo de núcleo rural non están suxeitas a condicións de superficie e fronte. 

Cómpre  advertir  que  a  Xunta  Consultiva  en  Materia  de  Ordenación  do  Territorio  e 
Urbanismo ten entre as súas funcións a interpretación da normativa vixente en materia 
de  ordenación do territorio e urbanismo,  pero non pode resolver por vía de informe 
cuestións relativas a expedientes concretos de competencia municipal, de conformidade 
co disposto no artigo 16 do Decreto 36/2022, do 10 de marzo.

Dito o anterior, na medida en que é posible analizar algunhas cuestións que contribúen a 
dar resposta á consulta formulada en interpretación da normativa urbanística vixente, 
poden facerse as seguintes consideracións. 

CUARTA.-  O PBA é un instrumento de planeamento urbanístico que ten por obxecto 
delimitar no territorio da Comunidade Autónoma de Galicia as afeccións derivadas da 
lexislación sectorial e identificar os asentamentos de poboación existentes; así mesmo, 
establece no seu Anexo unha regulación de carácter xeral dos diferentes usos do solo e 
da edificación.

Conforme  ao  artigo  8.2  do  dito  Anexo,  o  PBA  ten  carácter  complementario  do 
planeamento urbanístico municipal e en virtude deste carácter complementario, será de 
aplicación para suplir as posibles indeterminacións e lagoas do planeamento municipal 
vixente, sen que en ningún caso se poida modificar a clasificación do solo nin alterar as 
determinacións do planeamento que complementa.

Sobre  a  interpretación  complementaria  do  PBA  xa  tivo  ocasión  de  pronunciarse  a 
Comisión Permanente da Xunta Consultiva en Materia de Ordenación do Territorio e 
Urbanismo en varias ocasións, entre outros nos informes XCP-22/010; XCP-23/031; XCP 
23/068; XCP 23/073; XCP 24/041; XCP-24/070; XCP-25/005; XCP-25/016; XCP-25/054; que 
poden consultarse na seguinte ligazón:

https://territorioeurbanismo.xunta.gal/es/xunta-consultiva/informes-instrucions-
estudos/relacion-informes-publicados

Tal como indicamos no informe XCP-25/054, “nun plano teórico a ausencia de regulación 
pode responder, ou non, a unha vontade implícita do planificador, polo que cabe aclarar o  
presuposto de feito que require da aplicación complementaria do Plan básico autonómico. 
A  estes  efectos,  a  falta  de  regulación  dun  parámetro  na  ordenanza  constitúe  unha 
indeterminación ou lagoa cando implica una imprecisión que imposibilita ou desvirtúa a 
execución inequívoca e coherente do plan e/ou se están a omitir determinacións propias 
dese  concreto  instrumento  de  planificación,  de  acordo  co  que  establece  a  lexislación 
urbanística.”

O artigo sobre cuxa posible aplicación complementaria se consulta é o artigo 36 do PBA, 
que sinala:

“Artigo 36. Condicións exixibles ás parcelas

1. As parcelas existentes en solo urbano e en solo de núcleo rural non están suxeitas a  
condicións  de  superficie  e  fronte.  Poderán  ser  edificadas  sempre  que  permitan  unha 

edificación  axustada  ao  resto  das  condicións  urbanísticas  sinaladas  na  ordenanza 
correspondente. [...]”

QUINTA.- Expostos os antecedentes e o marco normativo, cómpre analizar a regulación 
do  parámetro  de  fronte  mínimo  á  vía  pública  en  solo  de  núcleo  rural  prevista  no 
planeamento urbanístico do Concello de Cangas. Así, a Ordenanza 9 de solo urbano de 
núcleo rural das Normas Subsidiarias do Planeamento do Concello de Cangas establece:

“Parcela esixible:
Superficie mínima: 200,00 m.
Fronte mínimo de parcela: 6,00 m 
Configuración: a forma da propiedade debe ser tal que sexa posible trazar unha circunferencia 
de 12,00 m. de diámetro dentro da parcela neta, sen sair dos seus límites, sempre que isto se  
cumpla, alómenos, co seu centro non máis alonxado dos 20,00 m. respecto á aliñación exterior  
en distancia perpendicular  á mesma, ademáis de que entre o espacio onde poda situarse a 
devandita circunferencia e o fronte da parcela non exista estreitamento menor de 6,00 m.

Excepcións:
a)  Nas  parcelas  con/para  edificación  entre  medianeiras,  por  reuni-las  condicións  dadas  nas 
“determinacións particulares” para esta forma de construcción, exímense do cumplimento da 
“configuración esixible”.
b) Exclúense do cumprimento dalgún ou de todolos parámetros dados para “parcela esixible”, as  
propiedades  nas  que  todalas  parcelas  colindantes  teñan  edificación  consolidada  con 
anterioridade ás presentes determinacións e non resultara ningunha délas fora de ordenación, 
ou por colindante/s destas características e vial, ou que estean totalmente entre viais, sempre  
que  na  propia  parcela  neta  sexa  posible  levantar  construcción  apta  para  algún  dos  usos  
permitidos, cumplindo os parámetros que lle correspondan. “

Da análise das NNSS obsérvase que as mesmas conteñen unha regulación completa do 
parámetro urbanístico do fronte á vía pública en solo de núcleo rural, consistente na 
obrigatoriedade de  6 metros de fronte como regra xeral, e prevendo de forma expresa o 
único suposto no que cabe excepcionar a esixencia dalgún ou de tódolos parámetros 
dados  para  a  “parcela  esixible”,  entre  os  que  está  o  de  fronte  mínima,  a  saber,  “as 
propiedades  nas  que  tódalas  parcelas  colindantes  teñan  edificación  consolidada  con 
anterioridade  ás  presentes  determinacións  e  non  resultara  ningunha  délas  fora  de 
ordenación, ou por colindante/s destas características e vial,  ou que estean totalmente 
entre viais, sempre que na propia parcela neta sexa posible levantar construción apta para 
algún dos usos permitidos, cumprindo os parámetros que lle correspondan. “

En consecuencia, non se detectan lagoas ou indeterminacións na regulación do citado 
parámetro  no  planeamento urbanístico  municipal,  senón que  existe  unha  regulación 
completa que mesmo contempla as excepcións posibles á súa esixencia; e o PBA non 
pode,  en ningún caso,  alterar as determinación do planeamento que,  de  ser  o  caso, 
complemente. 

SEXTA.- Por último, o concello consulta se, en relación ao suposto excepcional previsto 
na  Ordenanza  reguladora  do  solo  urbano  de  núcleo  rural,  ao  que  se  refire  a 
consideración  anterior,  na  que  non  resulta  esixible  fronte  mínima  de  parcela,  “sería 

posible interpretar que se a parcela catastral existente no momento de aprobación das 
normas estaba rodeada por outra consolidada con edificación (unha única parcela que a 
rodeaba, pero esta situación mudou, ó parcelarse con posterioridade as normas a parcela 
lindante), seguiría resultando de aplicación esta excepción?”

En  relación  a  este  apartado,  cómpre  sinalar  que  a  Xunta  Consultiva  en  Materia  de 
Ordenación do Territorio e Urbanismo non pode resolver por vía de informe cuestións 
concretas obxecto de expedientes de competencia exclusiva municipal, de conformidade 
co disposto no artigo 16 do Decreto 36/2022, do 10 de marzo, ditas cuestións deberán ser 
analizadas,  en cada caso, polo concello no expediente administrativo tramitado a tal 
efecto, á vista da documentación técnica e da normativa urbanística.

CONCLUSIÓNS

1.- O  PBA ten  carácter  complementario  do  planeamento  urbanístico  municipal  e  en 
virtude  deste  carácter  complementario,  será  de  aplicación  para  suplir  as  posibles 
indeterminacións e lagoas do planeamento municipal vixente, sen que en ningún caso se 
poida modificar a clasificación do solo nin alterar as determinacións do planeamento 
que complementa.

2.- As NNSS de Cangas conteñen unha regulación completa do parámetro urbanístico do 
fronte á vía pública para as parcelas de solo de núcleo rural, polo que non procede a 
aplicación  complementaria  do  disposto  no  artigo  36  del  PBA  para  o  suposto  de 
imposibilidade material de cumprimento do disposto polas NNSS.

O que se informa aos efectos oportunos, facendo constar a imposibilidade de resolver 
por  vía  de  informe  cuestións  relativas  a  expedientes  urbanísticos  concretos  de 
competencia municipal  e que,  de conformidade co disposto no artigo 16 do Decreto 
36/2022, do 10 de marzo, este informe non é vinculante, pero ten carácter interpretativo 
da norma ou situación obxecto de exame e aplicación. 

